
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
স্তব্ধ



এখনো কি পাথর গড়িয়ে নামে জল

সমতলে?

এখনো কি আবহ-নীলিমা থেকে অশ্রু ফোটে

সামাজিক চোখে?

এখনো কি জনপদে কেউ কেউ ভাবে

জলের মহিমা?

সংগোপন ভেসে যাওয়া দেখে কোনো চোখে

কোনোদিন অশ্রু ঝরেছিল?



বিদায়ের স্তব শুনে-শুনে পাথর প্রতিমা

হলো যদি

ভাস্কর-লাবণ্য থেকে এত বেশি বিহ্বলতা

কেন ফুটে ওঠো?






চোখ



আহারে চোখ তোর শহরে কবির দ্যুলোক

ভূলোক আছে অরূপরতন কবিকে তুই

খুব ভোলালি খুব শেখালি উড়নচণ্ডি

দ্রাক্ষামোচন স্বপ্নময়ীর রত্ননূপুর



একটুখানি শরম ছিল চোখের তারায় তাই কি কবির

কথা কেবল বাধছিল হায় কবির মরণ ঐভাবে হয়



কদমবনে কাদম্বরীর শুকপাখিটা হারিয়ে গেছে

বলেই চোখের গহন জুড়ে মেঘ জমেছে কথাকোবিদ

কবির মনেও তাই কি কবির জীবন থেকে মাত্রাযতির

নিয়ম গেছে হায় কবি তোর মরণ কেবল ঐভাবে হয়



আহারে চোখ তোর শহরে কবির দ্যুলোক

ভূলোক আছে অরূপরতন

